
Lus Nqua Hu Kom Sawv Daws Mus Txhaj Tshuaj H1N1 

Lub Xeev Nqua Hu Kom Paub Tias Tam Sim No Muaj Tshuaj Ntxiv Lawm 
 

Hnub no Wisconsin Department of Health Services (Wisconsin qhov chaw ua hauj lwm fab kev noj qab haus huv) tau 
tawm lus nqua hu thoob plaws lub xeev kom cov me nyuam thiab cov tsev neeg mus txhaj koob tshuaj tiv thaiv kab 
mob H1N1.  Lus nqua hu kom cov niam cov txiv pab nrog ceev tus kab mob H1N1 kom txhob kis mus ntxiv uas yog 
coj lawv cov me nyuam thiab tsev neeg mus txhaj tshuaj.  Lus nqua hu tseem qhia lawv kom mus saib ntawm 
flu.wisconsin.gov uas muaj lus qhia txog kev txhaj tshuaj, tej lus kheev nug txog tus kab mob H1N1, thiab qhia hu tus 
xov tooj 2-1-1 mus nrhiav qhov chaw txhaj tshuaj nyob ze lawv. 
 
“Nyob hauv cov lis piam yuav tuaj no, peb yuav pab thiv thaiv tau Wisconsin txhiab tus me nyuam kawm ntawv kom 
lawv tau txais ib koob tshuaj uas ua tau hauj lwm zoo thiab tsis raug tus dab tsi rau lawv.  Yog koj twb yeej txhaj tshuaj 
tiv thaiv khaub thuas txhua xyoo, vim li cas ho yuav tsis txhaj koob tshuaj H1N1 – ob hom tshuaj no ua tawm los ib 
yam nkaus xwb,” DHS Secretary Karen Timberlake hais li.  “Tam sim no yog lub sij hawm zoo kawg nkaus los mus 
txhaj tshuaj rau koj tsev neeg thiab koj tus kheej tiv thaiv tus kab mob H1N1.” 
 
Cov neeg khiav hauj lwm hauv xeev hais tawm tias lawv kuj txhawj xeeb txog qhov qhia rau sawv daws kom paub tias 
muaj tshuaj lawm ib yam nkaus li qhov lawv tsom kwm taug qab cov tshuaj H1N1 uas muab rau sawv daws.  Los txog 
rau tam sim no, Wisconsin tau txais ntau tshaj ib plhom (million) koob tshuaj thiab ib lub lis piam twg tau txais ntxiv li 
ntawm 125,000 thiab 200,000 koob.   
 
Hnub tim 23 lub 11 hlis no (November 23rd), cov neeg khiav hauj lwm hauv xeev tau hais kom cov chaw kho mob 
txhaj tshuaj rau cov me nyuam muaj hnub nyoog kawm ntawv thiab cov hluas.  “Tam sim no hauv Wisconsin peb los 
txog rau ntawm qhov tias peb muaj cuab kav txhaj tshuaj rau cov uas tau xub hais tias yuav tau txhaj tshuaj rau lawv ua 
ntej lawm.  Li cas los, tam sim no peb muaj tshuaj ntau ntxiv lawm, peb yuav tsum ua kom paub tseeb tias txhua tus 
uas yuav tau txhaj tshuaj rau nws yeej tuaj txais koob tshuaj tiag,” Timberlake hais li. 
 
Pib txij hnub no mus, cov TV thiab cov xov tooj cua yuav tshaj lus tawm thoob plaws lub xeev rau sawv daws paub 
mus li 3 lub lis piam tom ntej no thiab hauv lub 1 hlis (January).  Cov xov tooj cua yuav hais ua lus As Kiv, lus Spanish 
thiab lus Hmoob.  DHS tseem muaj tshaj online thiab tshaj tawm kos ua tej daim ntawv loj dai rau sab nraum zoov 
ntawm tej ntug kev thiab hauv tej tsheb buses nyob thoob qhov txhia chaw hauv lub xeev thiab.   
 
Cov lus thiab ntaub ntawv nqua hu no yuav raug nyiaj $500,000 thiab yog muab tsoom fwv teb chaws peev nyiaj siv 
tawm tsam tus kab mob H1N1 los them rau.  Laughlin-Constable of Milwaukee yog tus ua thiab khiav cov ntaub 
ntawv nqua hu sawv daws kom mus thoob plaws lub xeev.  

